
Enformaziuns y Comunicaziuns

Festa dai Aniversars: La domëgna ai 21 de setëmber gnaràl tignì la festa dai aniversars, 
con gran mëssa de rengraziamont, abelida dal Cor de Dlijia. Enviês ala festa è düć i 
pêrs co po festejé eniann en iubileo de matrimone de 10, 15, 20, 25..... 45, 50 y plü agn. 
Por rajuns d’organisaziun periunse i pêrs iubilars da s’anunzié anter i 13 de setëmber 
pa Margot Pisching al 0474/501411 o 335/237473.

Sontada: Le Consëi de Ploania s’encunta ai 3 de setëmber ales 20:00, te calogna.

Edema dai Jogn: Dai 1. ai 7 de setëmber èl le Grup Decanal y le Sorvisc ai Jogn co 
organisëia l’Edema dai Jogn. Program: Lönesc 01.09: ales 8 da sëra èl la mëssa de 
daorida sö Oies; Dédôlönesc 02.09: dales 19.00 ennant organisëia i Jogn d’Al Plan y La 
Pli ai en torneo de volley, te palestra d’Al Plan. Les iscriziuns vën tutes sö te palestra, 
ćina mes’ora denant. Le cost è de 3,00€ a porsona. Por bëre y mangé vëgnel fistidié. 
Dédemesaledema 03.09: ales 20:00 èl tla ćiasa J.B. Runcher a San Linert en referat/
curs de auto-defonüda. Jöbia 04.09: ales 20:00 èl tal salf dai stödafüs da San Martin na 
serada con jüć da mësa.Vëndres 05.09: ales 20:30 ćiamp dal sport da Rina vëgnel empié 
n fü da ćiamp; Sabeda 06.09: ales 20:00 te ćiasa dles Uniuns d’La Pli èl Franz Agreiter 
d’La Pli cunta de söa esperionza desco volontar tal Uganda. Domëgna 7/09: ales 18:00 
te dlijia d’La Val saràl la Mëssa de conclujiun.

Scora: Le Consëi dai Geniturs dla elementara con le Zënter Families Mareo enviëia 
le pröm dé de scora ai 8 de setëmber dô Mëssa, le diretur, maestri dla elementara, ge-
niturs y mituns a n picio aperitif sön plaza de scora. Geniturs co foss a desposiziun da 
daidé o da porté val’ da mangé, dess s’anunzié pa Giuliana al 333/7218170.  Gnide düć!

SC Mareo: En sabeda ai 6 de setëmber festejëia le Sportclub Mareo le iubileo de 
40 agn. La festa mët man ales 9:30 con la benedsciun dal pulmin nö. Dles 10.00 
ennant Olimpiades con plü jüć, por scuadres da en möt/a plü en adult. Iscriziuns al 
347/5539149 o en chël dé ćina les 9. Dômisdé torneo triangolar con plü scuadres.

Mostra: Ai 2 de setëmber ales 18:00 vëgnel daorì te Raiun Sozial a Picolin la mostra 
”DolomiLighting - Les munts... me fej bun”, con fotografies de munts lominades de 
net. Al baia Renato Sascor dal Parch Fanes - Senes - Braies. Musiga con Anita y Zenzo.

Raiun Sozial: Ai 2 y 9 de setëmber dales 15 ales 17 vëgnel tignì davert l’Ofize d’assistonza 
finanziara te raiun sozial da Picolin (Ingrid Palfrader), por chi co ô s’enformé sön le 
contribut provinzial por porsones co ciafa la mëndra ponsiun (minima).

22. Domëgna dal ann liturgich A, ai 31.08.14 - nr. 40

Dal vangelo dô San Matio, 16, 21 - 27
23Mo Gejù s’à ôt y ti à dit a Pire: Vàtan demez da mè, sàtana! 
Tö ôs mo fà tomé; tö n’as nia enmont ći che Dio ô, mo ći 
che la jont ô. 24Spo ti à Gejù dit ai discepui: Chël co ô ester 
mio discepul, s’an desdìji de sè enstës, tòli söa crusc sön ël 
y mo vëgni do. 25Deache chël co ô salvé söa vita, la pordarà; 
mo chël co perd la vita por mia gauja, la davagnarà. 26Ćî 
ti joel pa a n chesćian, sc’al davagna döt le monn, y perd 
laprò söa vita? A ći prisc po pa n chesćian cumpré zoruch 

söa vita? 27Le Fi dal Om gnarà con sü agni tla gloria de so Pere y ti retarà a vignönn, 
desco söes opres s’al mirita.  Parora dal Signur. - Lalt a té, Gejù Crist!

Ći joel pa, sce le chesćian davagna le monn, mo perd söa vita?

Canche la barca röa te na gran
tempesta, se desmonćia i apostui
che Gejù è pö laprò, y ai mët man
da se temëi (Merch 4, 35-41).
Inće te scora röa i mituns
val’ iade te situaziuns 
”de tempesta”: canche döt pö tre’ massa rio, canche an strîta coi compagns,  canche 
al vën enmont che an sii bi susc...
Por che i ne se desmonćiunse nia, che Gejù è con nos tla barca de nosta vita, piunse 
ia deboriada. Mitans, mituns, geniturs, insegnanć, parontela. Düć è enviês ala mëssa 
de daorida dal ann de scora nö, co sarà en

lönesc ai 8 de setëmber ales 8 da doman

La Ploania tol l’ocajiun da i aodé a düć en bun ann de scora, con l’acompagnamont y 
la benedisciun de Dio. I renovun ensciö inće l’envit da tó pert ales mësses dai scolari, 
co sarà dagnora le vëndres ales 7:10.

I piun ia cola barca... deboriada




